
Għasfur ċkejken, jekk dan qanqlek 
Jekk minn dan int biss xewqan, 
Hawnhekk miegħi, naħlifhulek 
Qalbek tiżhar b'kull serħan 
Tmurx, għasfur, fejn tamtek ħlejtha 
Għammar miegħi, :flok fil-bejta. 

Ibqa miegħi, int tnebbaħni 
Dehriet' kbar ta' versi ġodda, 
Bik ma' ġenbi, l-għanja tiegħi 
Fi lsien isbaħ jena nroddha 
Lilna t-tnejn il-ħolqien ħalla 
Dmir li nxandru l-kobor t'Alla. 

Hekk il-jiem tal-ħajja jgħaddu 
F'ħolma msaħħra bla żernieq 
F'din is-sakra t'imħabbitna 
Qlubna jduqu il-ferħ mixtieq 
Hekk kont tgħid kieku tkellimni 
Għasfur ċkejken dan trid minni. 

Għawdex GIORGIO PISANI 

Kont qigħed fit-tieqa, nistrieħ ftit mill-ħedma, 
Għaddejja rajt xebba, minn dawk ta' da' ż-żmien, 
Mirquma, fuq tagħha, minfuħa bi ġmielha, 
Iżebbġu għajnejha l-hawn l-hinn bla serħien. 

Mehmuża f'sidirha rajt warda sabiħa, 
Ta' lewn aħmar mieles, li jixbaħ lid-demm, 
Xofftejha lewn qrolla, tu:ffiħa ħaddejha, 
'Ma l-lewn kien qarrieqi, għajn ħanja ta' semm! 

Fil-ħin għadda raġel, li lemaħ ix-xebba, 
W b'ħarsa rnistgħaġba w ta' hena fil-ħin, 
"Xi ġmiel", qal u baqa' bil-ħarsa ta' qabel, 
Nies oħra dlonk semgħ,u w ħarsu weqfin. 

Ix-xebba aktar tkabbret u qamet fuq tagħha, 
Ir-raġel intebaħ bil-qerq li kien sar, 
"Mhux lilek", qalilha, "lil warda għedt sabiħa". 
Dlonk għabet ix-xebba, li ħmaret bħan-nar! 

